
Shri Lingabhangamukti Shatakam

શ્રીલિઙ્ગભઙ્ગમુક્તિશતકમ્ 

યઃ પૂજ્યઃ સકલામરૈર્મુનિગણા ધ્યાયન્તિ યં યેન વૈ
શ્રેયોમાર્ગનિયોજિતાઃ સુયતયઃ કુર્વન્તિ યસ્મૈ નમઃ ।

યસ્માત્ સર્વમભૂત્ પ્રમાતૃપટલં યસ્યાંશકત્રૈપદે
યસ્મિન્નાશમુપૈતિ માયિકપદં તં રામચન્દ્રં ભજે॥ ૧॥

શ્રીમત્ત્રૈપદરામચન્દ્રપરમાનન્દામ્બુધિં  ચિદ્ઘનં
નત્વા શ્રીગુરુવાસુદેવયતિરાટ્પાદામ્બુજે ચાસકૃત્ ।

મચ્ચિત્તાસુવિરૂપનાશવિભવાં મુક્તિં  પ્રવાઞ્છન્હરે-
સ્તુષ્ટ્યૈ લિઙ્ગવિભઙ્ગમુક્તિશતકં   કુર્વે હૃદિ સ્યાદ્ધરિઃ॥ ૨॥

સત્કર્માણિ વિશુદ્ધયે સ્વમનસઃ કૃત્વાથ  શુદ્ધેઽન્તરે
છિત્વા કર્મજબન્ધનં દૃઢતરં વૈરાગ્યતીક્ષ્ણાસિના ।

સન્ન્યસ્ય શ્રવણાદિના સ્વમનસો નાશાદ્યમાપુર્હરિં
દદ્યાત્ કારકકર્મભઙ્ગવિભવાં  મુક્તિં  સ રામોઽદ્ય મે॥ ૩॥

વાક્છોત્રાદિદશેન્દ્રિયાસુમનસો વાગાદિરૂપં ભજં -
સ્તત્તદ્વ્યાપૃતિશક્તતાં પ્રજનયન્નિઃસઙ્ગરૂપેણ  યઃ ।

આસ્તેઽદ્યાપિ સમસ્તભૂતહૃદયે વેદ્યાદવેદ્યાત્ પરો
દદ્યાત્ સર્વવિભાસકત્વવિભવાં મુક્તિં  સ રામોઽદ્ય મે॥ ૪॥

દેશાદ્ભૂમિરુપૈતિ ભૂમપદવીં  ભૂમેર્જલં તજ્જલા-
દ્વહ્નિર્વહ્નિતનોઃ સદાગતિરસૌ તસ્માદ્બૃહદ્વ્યોમ  ખાત્ ।

બીજં બીજતનોર્નિરઙ્કુશવિભુર્નિર્બીજભૂમૈવ     યો
દદ્યાત્ કેવલભૂમરૂપવિભવાં મુક્તિં  સ રામોઽદ્ય મે॥ ૫॥

અર્થાદર્થમુપૈતિ સૂક્ષ્મપદવીમર્થાત્મનો માનસાત્
બુદ્ધિર્બુદ્ધિતનોર્મહત્તત ઇહાવ્યક્તં તતઃ પૂરુષઃ ।

સૂક્ષ્માત્ સૂક્ષ્મતરઃ પુમાન્પરમકો યસ્માન્ન સૂક્ષ્માન્તરં
દદ્યાત્ પૂરુષશિષ્ટતત્ત્વવિભવાં મુક્તિં  સ રામોઽદ્ય મે॥ ૬॥

1



શ્રીલિઙ્ગભઙ્ગમુક્તિશતકમ્ 

સૂર્યો યત્ર જ ભાતિ શીતકિરણો વહ્નિર્ન ભાનાં ગણઃ
સત્ત્વાદિત્રિગુણં દશેન્દ્રિયમનઃપ્રાણાઃ સુરાણાં ગણઃ ।

યં ભાન્તં હ્યનુભાન્તિ ન સ્વત ઇમે સૂર્યાગ્નિચન્દ્રાદયો
દદ્યાત્ સૂર્યશશાઙ્કભાસકપદાં મુક્તિં  સ રામોઽદ્ય મે॥ ૭॥

પૂરન્નાદિસમસ્તકોશકલિતાસ્ત્યેકાદશદ્વારપૈ-
ર્વાગાદ્યૈશશ્ચ સુરક્ષિતાતિભયતઃ સ્વસ્વામિભાગેચ્છયા ।

તત્રાસઙ્ગતયા  વસન્નનુદિનં યઃ પ્રત્યગાત્મા ભવે-
દદ્યાત્ કેવલબોધરૂપવિભવાં મુક્તિં  સ રામોઽદ્ય મે॥ ૮॥

યજ્જ્ઞાનક્ષુરધારયા હૃદયચિદ્ગ્રન્થિર્દૃઢા ભિદ્યતે
યત્સાક્ષાત્કરણેન સંશયગણઃ કુત્રેતિ ન જ્ઞાયતે ।

યજ્જ્ઞાનાગ્નિરનન્તજન્મફલદં કર્મેન્ધનં નિર્દહે
દૃદ્યાત્ કર્તૃચિદૈક્યમોહવિકલાં મુક્તિં  સ રામોઽદ્ય મે॥ ૯॥

એકીકૃત્ય વિરાટ્તનાવિહ પુનર્વિશ્વં   સ્વસૂત્રેણ તં
સૂત્રે સ્વપ્તપતિં  ચ બીજતનુના પ્રાજ્ઞં પુનર્બીજકમ્ ।

નિર્બીજાત્મતયા વિચિન્ત્ય યતયો યં તુર્યરૂપં વિદુ-
ર્દદ્યાત્તુર્યશિવાદ્વયાત્મવિભવાં મુક્તિં  સ રામોઽદ્ય મે॥ ૧૦॥

અન્નં પ્રાણતયાવશિષ્ય મુનયઃ પ્રાણં મનોમાત્રતો
વિજ્ઞાનાત્મતયાવશિષ્ય ચ મનો જ્ઞાનં ચ મોદાત્મના ।

તં ચાપ્યાત્મતયાવશિષ્ય સહસા યં બ્રહ્મ પુચ્છં વિદુ-
ર્દદ્યાત્ કોશવિરૂપનાશવિભવાં મુક્તિં  સ રામોઽદ્ય મે॥ ૧૧॥

સત્યં વૈકૃતિશૂન્યમેકમમલં  જ્ઞાનં જગદ્ભાસકં
કાલાકાશવિદેશતોઽપ્યતિવિભુ બ્રહ્મ હ્યનન્તં વિદુઃ ।

સત્યં જ્ઞાનમનન્તમસ્મ્યયમિતિ ધ્યાત્વા યમીશં વિદુઃ
દદ્યાત્ સત્યસુબોધસૌખ્યવિભવાં મુક્તિં  સ રામોઽદ્ય મે॥ ૧૯॥

સૂર્યો ભાતિ સદાગતિશ્ચ પવતે વહ્નિર્જ્વલત્યઞ્જસા
મૃત્યુર્વજ્રધરોઽપિ શીતકિરણો રાજ્ઞો ભિયા ભૃત્યવત્ ।

ઉદ્યદ્દણ્ડધરસ્ય યસ્ય ભયતઃ સૂર્યાદયો વેપિતા
દદ્યાત્ સર્વનિયામકાદ્વયપદાં મુક્તિં  સ રામોઽદ્ય મે॥ ૧૩॥

નિઃસામાન્યવિશેષબોધનયને સ્વસ્મિન્નખણ્ડાદ્વયે

દુઃસામાન્યવિશેષદૃષ્ટિયુગલં દુર્બુદ્ધિભીકલ્પિતમ્ ।
પ્રત્યાખ્યાય વિમૂઢકલ્પિતદૃશં સન્ન્યાસિનો યં વિદુ-

ર્દદ્યાદદ્વયદૃષ્ટિસાધ્યવિભવાં મુક્તિં  સ રામોઽદ્ય મે॥ ૧૪॥
રૂપં પશ્યતિ યેન વક્તિ વચનં જિઘ્રેત્ સુગન્ધાદિકં

ગૃહ્ણાત્યાશુ દદાતિ વસ્તુનિચયં જાનાત્યશેષં સદા ।
યં પ્રજ્ઞાનમુદાહરન્તિ મુનયો બ્રહ્માદિકીટાન્તગં

દદ્યાજ્જ્ઞાનઘનસ્વરૂપવિભવાં મુક્તિં  સ રામોઽદ્ય મે॥ ૧૫॥
વિશ્વં યેન સમુત્થિતં ચિરતરં યત્સત્તયા ભાતિ સત્

સમ્યગ્બોધદૃશા વિકારવિલયે યન્માત્રતઃ શિષ્યતે ।
તરમાદ્વસ્તુવિકારજાતમનઘા બ્રહ્મેતિ જાનન્તિ યં

દદ્યાત્ સર્વવિકારભઙ્ગવિભવાં  મુક્તિં  સ રામોઽદ્ય મે॥ ૧૬॥
વિશ્વં બ્રહ્મણિ જાતુ જન્મ ન ભજે સમ્ભૂત્યભાવશ્રુતે-

ર્નોત્પાદસ્ય વિનાશનં ન ઘટતે નાશપ્રહાણશ્રુતેઃ ।
કાર્યાકાર્યજનિપ્રહાણરહિતં યં નિર્વિકારં   વિદુ-

ર્દદ્યાત્ કારણકાર્યકર્ત્રવિકલાં મુક્તિં  સ રામોઽદ્ય મે॥ ૧૭॥
પ્રાગાગ્નેયવિદિક્ષુ દિક્ષુ નિખિલસ્યાન્તર્બહિઃ સર્વતઃ

તિષ્ઠન્નૂર્વ ઉદેતિ નૈત્યુદયતાં નાસ્તઙ્ગતઃ  કુત્રચિત્ ।
યઃ કોટ્યર્કસમૂહભાસકરુચિશ્ચિત્સૂર્યરૂપો હરિ-

ર્દદ્યાન્નિત્યચિદર્કરૂપવિભવાં મુક્તિં  સ રામોઽદ્ય મે॥ ૧૮॥
સર્વજ્ઞાદિગુણાન્વિતઃ પરશિવઃ કિઞ્ચિજ્જ્ઞ એવાપરો

જ્ઞાજ્ઞત્વે પ્રવિહાય જીવપરયોર્લક્ષ્યૈકતાં વેદતઃ ।
જ્ઞાત્વા તત્ત્વમસીતિ યાતિ યતિરાડ્-બ્રહ્માહમસ્મીતિ યં

દદ્યાજ્જીવપરૈક્યસૌખ્યવિભવાં મુક્તિં  સ રામોઽદ્ય મે॥ ૧૯॥
નાન્યત્ પશ્યતિ યત્ર જાતુ યતિરાણ્ણાન્યચ્છૃણોત્યઞ્જસા

નો જાનાતિ વિશેષવસ્તુપટલં ભૂમાદ્વયત્વશ્રુતેઃ ।
જ્ઞાત્વા નામહૃદાલયોપરિલસદ્ભૂમાત્મકં યં વિદુ-

ર્દદ્યાદ્ભૂમઘનાદ્વિતીયવિભવાં મુક્તિં  સ રામોઽદ્ય મે॥ ૨૦॥
દહ્રે  બ્રહ્મપુરાભિધાનગગને લબ્ધાસનો લોચનં

કાણં પ્રાપ્ય ચ હૃચ્ચ જીવકલનાં જાગ્રન્મુખાં ભાસયન્ ।
મૂર્ધાનં પ્રતિપદ્ય યો વિજયતે તુર્યસ્વરૂપો હરિ-

ર્દદ્યાત્તુર્યપરાત્મસૌખ્યવિભવાં મુક્તિં  સ રામોઽદ્ય મે॥ ૨૧॥
પ્રત્યક્તત્વમહમ્પદેન ગદિતં બ્રહ્મેતિ શબ્દાત્ પરં

ભેદો માયિક એવ જીવપરયોર્માયામૃષાત્વશ્રુતેઃ ।
પ્રત્યગ્બ્રહ્મ ભવામ્યહં પરશિવોઽસ્મીતીહ યં પ્રાપ્નુયુ-

ર્દદ્યાત્ પ્રત્યગભિન્નભૂરિવિભવાં મુક્તિં  સ રામોઽદ્ય મે॥ ૨૨॥
મૂર્તામૂર્તવિભાતદૃશ્યપટલે માયામનઃકલ્પિતે

નેતીતિ શ્રુતિયુક્તિતઃ પ્રવિલયં યાતેઽથ યઃ શિષ્યતે ।
મૂર્તામૂર્તવિભાગમોહરહિતઃ સત્યસ્ય સત્યોઽદ્વયો

દદ્યાન્નિર્ભયસત્યબોધવિભવાં મુક્તિં  સ રામોઽદ્ય મે॥ ૨૩॥
વૈરાગ્યાત્ પ્રતિપદ્ય બાલપદવીં  સર્વત્ર નિઃસઙ્ગતો

મૌનામૌનવિવેચનાહધિષણાપાણ્ડિત્યપારઙ્ગતાઃ  ।
જીવન્મુક્તિમવાપ્ય તાં પુનરમી વિસ્મૃત્ય યં પ્રાપ્નુયુ-

ર્દદ્યાન્મૌનવિમુક્ત શુદ્ધપદવીં  મુક્તિં  સ રામોઽદ્ય મે॥ ૨૫॥
ક્ષેત્રાપત્યકલત્રવિત્તવિભવં ત્યક્ત્વા દવીયો ભૃશં

શ્રોતવ્યાદિગુણાન્વિતોઽયમજડાનન્દાવબોધામ્બુધિઃ ।
ધ્યાતવ્યોઽનિશમપ્રમાદધિષણૈર્યો નિષ્કલાત્મા હરિ-

ર્દદ્યાન્નિષ્કલવિષ્ણુરૂપવિભવાં મુક્તિં  સ રામોઽદ્ય મે॥ ૨૫॥
યસ્યાનન્દલવૈકદેશવિભવા વ્યાવિદ્ધપાપાલયાઃ

નિષ્કામાઞ્ચિતબુદ્ધયઃ શ્રુતિશિરોઽભિજ્ઞા મહાશ્રોત્રિયાઃ ।
સમ્રાજો યતયો ભવન્તિ મુનયો બ્રહ્માદયો નન્દિનો

દદ્યાદ્ભૂરિસુખસ્વરૂપવિભવાં મુક્તિં  સ રામોઽદ્ય મે॥ ૨૬॥
ઓતપ્રોતતયા ચરસ્થિરજગદ્-વૃન્દેઽનિશં વ્યાપ્ય તત્

સત્તાસૂક્તિસુખૈકરૂપતનુતા મિથ્યાભિધાં વારયન્ ।
જ્ઞાનાં બ્રહ્મતયા વિભાતિ ય ઇહાજ્ઞાનાં જગદ્ભાવતો

દદ્યાદ્વિશ્વવિમોહભઙ્ગવિભવાં  મુક્તિં  સ રામોઽદ્ય મે॥ ૨૭॥
યઃ સાક્ષાદપરોક્ષતઃ શ્રુતિગિરોવાક્યાર્થસંલગ્નધી- (શ્રુતિગિશિરો)

ર્વિદ્વદ્વૃન્દહૃદબ્જસુન્દરગૃહાલઙ્કારદીપાયતે    ।
યશ્ચૈત્યાલિગચિત્તવૃત્તિતમસો મધ્યાહ્નસૂર્યાયતે

દદ્યાત્ કેવલબોધદીપવિભવાં મુક્તિં  સ રામોઽદ્ય મે॥ ૨૮॥

સિદ્ધાધ્યાસનયુઙ્નિરુદ્ધપવનાત્  પ્રાણદ્વયાગ્ન્યૈક્યત-
સ્તપ્ત્વા કુણ્ડલિનીં  તયા વિધિધિરાગ્રન્થિત્રયં ભેદયન્ ।

ષટ્ચક્રાણિ ચ ચન્દ્રસૂર્યમિથુનાદ્યં બ્રહ્મરન્ધ્રે વિશે-
દ્દદ્યાદ્યોગજમુખ્યસિદ્ધિવિભવાં મુક્તિં  સ રામોઽદ્ય મે॥ ૨૯॥

ભ્રૂમધ્યાદિષુ દૃષ્ટિયુગ્મવિલયાત્ પ્રાણાનિલે નિશ્ચલે
સઙ્કલ્પાદ્યતિવૃત્તિજુષ્ટમનસિ  સ્થેયં ગતેઽસ્યાસતઃ ।

સંશાન્તાનિલચિત્તદૃષ્ટિવિભવં પશ્યન્તિ યં તારકા
દદ્યાત્તારકપૂર્ણસિદ્ધિવિભવાં મુક્તિં  સ રામોઽદ્ય મે॥ ૩૦॥

મેર્વભ્રાદિવદપ્રકમ્પ્યધિષણઃ સન્તાડિતો દુર્જનૈ-
સ્ત્રાસં નૈતિ નમસ્કૃતોઽપિ વિબુધૈર્હર્ષં પરાલોકનાત્ ।

યસ્મિન્ ભૂમ્નિ નિરસ્તમોહપટલે વિદ્વાન્ સમાપ્તો ભવે-
દ્દદ્યાદ્બ્રહ્મવિમગ્નચિત્તપદવીં  મુક્તિં  સ રામોઽદ્ય મે॥ ૩૧॥

દેહાદાવભિમાલતૂલપટલે બોધાગ્નિભસ્મીકૃતે (માનતુલપટલે)
ચિત્તે ચૈત્યગતિં  વિહાય ચપલાં ચિત્તત્ત્વભાવં ગતે ।

વક્તું ધ્યાનમશક્યનિષ્કલપદં યં યોગિનઃ પ્રાપ્નુયુ-
ર્દદ્યાદ્વક્તુમશક્યસૌખ્યપદવીં  મુક્તિં  સ રામોઽદ્ય મે॥ ૩૨॥

સંન્યસ્ય સ્વગુરું પ્રણમ્ય વિધિવત્તારં મહાવાક્યકં
લબ્ધ્વા શાન્તિમુપેત્ય દિક્ષુ સુલભાં ભિક્ષામટન્તોઽમલાઃ ।

અન્તર્બાહ્યવિભાગશૂન્યમતયઃ સંન્યાસિનો યં વિદુ- ।
ર્દદ્યાન્મસ્કરિવર્યલબ્ધપદવીં  મુક્તિં  સ રામોઽદ્ય મે॥ ૩૩॥

જાગ્રત્સ્વપ્નસુષુપ્તિભેદકલનાં ત્યક્ત્વા બુધૈઃ સેવિતાં
તદ્ભાવાદિ વિભાસયન્નનુદિનં પ્રત્યક્સ્વરૂપેણ યઃ ।

આસ્તે તદ્ગતદોષસઙ્ગરહિતસ્તુર્યોઽવિકારાસ્પદો
દદ્યાત્તુર્યમહાપ્રકાશવિભવાં મુક્તિં  સ રામોઽદ્ય મે॥ ૩૪॥

શ્રુત્યાચાર્યકટાક્ષતઃ સ્વહૃદયે બોધં તરાં પ્રાપિતે
પ્રત્યગ્વસ્તુનિ નિશ્ચિતે સ્ફુટમહં બ્રહ્માસ્મિ સર્વાતિગમ્ ।

બ્રહ્મૈવાહમિતિ સ્થિરાનુભવતો યદ્રૂપતાં પ્રાપ્નુયુ-
ર્દદ્યાચ્છુદ્ધપરાનુભૂતિવિભવાં  મુક્તિં  સ રામોઽદ્ય મે॥ ૩૫॥

નાનાવાસનયા જડીકૃતમતેઃ સત્ત્વેન દુર્વાસનાં
દગ્ધ્વા સત્ત્વસુવાસનામપિ પુનર્બ્રહ્મપ્રબોધાગ્નિના ।

સંશાન્તાખિલવાસને સ્વહૃદયે નિર્વાસનં યં વિદુ-
ર્દદ્યાદ્બોધમહાગ્નિદીપ્તિવિભવાં મુક્તિં  સ રામોઽદ્ય મે॥ ૩૬॥

મૌનેનૈવ વિજિત્ય વાગ્ભવરિપું સ્વલ્પાશનાત્ કાયજં
ચિત્તોત્થામિતવૃત્તિદુર્જયરિપું બ્રહ્માનુસન્ધાનતઃ ।

વૈરાગ્યેણ વિજિત્ય બોધદુરિતં બોધેન યં પ્રાપ્નુયુ-
ર્દદ્યાદ્દુર્જયભઙ્ગરૂપવિભવાં   મુક્તિં  સ રામોઽદ્ય મે॥ ૩૭॥

દેહાદૌ દૃઢભાવનામહમિતિ ત્યક્ત્વા પરાગ્ગામિનીં
પ્રત્યગ્ભાવનયા પ્રશાન્તદુરિતબ્રહ્માત્મગાં ભાવનામ્ ।

આલમ્બ્યાચલવીચિસૌખ્યજલધૌ યસ્મિન્નિમગ્ના બુધા
દદ્યાત્ સૌખ્યપયોધિમુગ્ધવિભવાં મુક્તિં  સ રામોઽદ્ય મે॥ ૩૮॥

સમ્યક્તાડિતકાંસ્યનાદતુલિતે તારે સમુચ્ચારિતે
વીણાવેણુમૃદઙ્ગમદ્દલમહામેરીધ્વનિઃ  શ્રૂયતે ।

તન્મધ્યે પ્રણવધ્વનૌ સ્વમનસો નાશાદ્યમીશં વિદુ-
ર્દદ્યાન્નાદમનોવિનાશવિભવાં મુક્તિં  સ રામોઽદ્ય મે॥ ૩૯॥

પૂર્વં રૂપમપાસ્ય રૂપમપરં ચિત્તે ગતે સ્વેચ્છયા
તદ્રપદ્વયમધ્યમેઽસ્ય મનસો વૃત્તેરભાવાત્તદા ।

સૂક્ષ્માત્ સૂક્ષ્મધિયો વિદુર્યમજડાનન્દં ન તન્નિષ્કલં
દદ્યાન્માનસવૃત્તિશૂન્યવિભવાં મુક્તિં  સ રામોઽદ્ય મે॥ ૪૦॥

રાગદ્વેષજપાપપુણ્યપટલે નિર્મૂલભાવં ગતે
સ્વાજ્ઞાને પ્રલયં ગતે દૃઢતરબ્રહ્માત્મબોધાત્તરામ્ ।

સત્યજ્ઞાનસુખસ્વરૂપવિભવો યઃ શિષ્યતે શ્રીહરિ-
ર્દદ્યાચ્છ્રીહરિબોધસૌખ્યવિભવાં  મુક્તિં  સ રામોઽદ્ય મે॥ ૪૧॥

જ્ઞાનં પ્રાપ્ય ગુરોર્મુખાદનુદિનં સઙ્કલ્પમુન્મીલયન્
લાભાલાભવિષાદહર્ષરહિતપ્રારબ્ધવેગાત્તનુઃ ।

તિષ્ઠેદ્ગચ્છતુ વેતિ દિક્ષુ વિચરન્ યસ્મિન્ સમાપ્તૌ ભવે-
દ્દદ્યાચ્છાશ્વતબોધલબ્ધવિભવાં મુક્તિં  સ રામોઽદ્ય મે॥ ૪૨॥

ધીસઙ્કલ્પિતવસ્ત્વસન્મતિયુતૈરક્ષૈર્ગૃહીતં તુ સત્
સત્ત્વાસત્ત્વવિભેદવેદનદૃશં જ્ઞાત્વા બહિશ્ચાન્તરે ।

તાં દૃષ્ટિં  પ્રવિલાપ્ય ભૂમ્નિ મુનયો યં પ્રાપ્નુયુઃ સદ્ધનં
દદ્યાત્ સદ્ધનદૃષ્ટિયોગવિભવાં મુક્તિં  સ રામોઽદ્ય મે॥ ૪૩॥

સ્વાદ્યસ્વાદકમધ્યદર્શનવશાત્ સ્વાદ્યાદિભાવાતિગં
બુદ્ધ્વૈવ સ્વદનં વિકારરહિતં વાગ્બુદ્ધ્યગમ્યં શિવમ્ ।

સ્વાદ્યસ્વાદકભેદદૃષ્ટિવિકલા યં પ્રાપ્નુયુશ્ચિદ્ઘનં
દદ્યાશ્ચિદ્ઘનશુદ્ધસત્ત્વવિભવાં મુક્તિં  સ રામોઽદ્ય મે॥ ૪૪॥

તાલોરૂર્ધ્વબિલે નિવેશ્ય રસનાં ધીવાયુનોર્ધ્વં નયન્
ભ્રૂમધ્યે ચ સહસ્રપત્રકમલે સૂર્યેન્દુસંયોગતઃ ।

પીત્વૈવામૃતમેત્ય તૃપ્તિમવશાદ્યસ્મિન્નચિત્તો ભવે-
દ્દદ્યાલ્લમ્બિકયાત્તબોધવિભવાં મુક્તિં  સ રામોઽદ્ય મે॥ ૪૫॥

વેદાન્તશ્રવણાદિપક્વધિષણાઃ સ્વાન્તર્બહિર્ભાવનાં
નિશ્શેષં પ્રવિહાય જન્મમૃતિદાં નિસ્નેહદીપાર્ચિવત્   ।

ચિત્તારૂપલયં પ્રપદ્ય યતયો યસ્મિન્ સમાપ્તિં  ગતા
દદ્યાત્ કેવલચિત્તભઙ્ગવિભવાં  મુક્તિં  સ રામોઽદ્ય મે॥ ૪૬॥

વિજ્ઞાનાત્મતયા હૃદબ્જકુહરે તિષ્ઠન્ સદા દેહિનાં
ભૂયસ્ત્વન્નચયાદિસત્કરણતો દુષ્કૃત્યતો નીચતામ્ ।

સર્વેશત્વમવાપ્ય માયિકપદે યો વર્તતેઽદ્યાપ્યજો
દદ્યાદીશ્વરસામ્યબોધવિભવાં મુક્તિં  સ રામોઽદ્ય મે॥ ૪૭॥

સ્થૂલેશસ્તમસાન્વિતઃ પૃથુતનુઃ સૂત્રે રજસ્સંયુતો
બીજેશસ્તુ વિશુદ્ધસત્ત્વગુણયુક્ સર્વોપસંહારતઃ ।

પૂર્વોક્તત્રિગુણાન્વિતોઽપ્યરિપુમાન્ યો નિર્ગુણઃ સ્યાદ્ધરિ-
ર્દદ્યાન્નિર્ગુણતુર્યવિષ્ણુવિભવાં મુક્તિં  સ રામોઽદ્ય મે॥ ૪૮॥

નિર્માયોઽપિ વિશુદ્ધસાત્ત્વિકતનું સ્વીકૃત્ય લીલામયીં
સચ્છિષ્યાન્ પ્રતિબોધયન્ શ્રુતિશિરોવિજ્ઞાનમવ્યાજતઃ ।

શ્રીમદ્દેશિકરૂપમેત્ય વિચરેદ્યો નિષ્કલાત્મા હરિ-
ર્દદ્યાદેશિકલબ્ધબોધવિભવાં મુક્તિં  સ રામોઽદ્ય મે॥ ૪૯॥

યદ્વદ્વ્યોમઘટાદિવસ્તુપટલે તત્તત્પરિચ્છેદતાં
પ્રાપ્તં ભાત્યવિવેકિનાં સ્થિરચરે તદ્વત્ પુમાનેકલઃ ।

જીવોઽયં જગદીશ્વરો જગદિદં બ્રહ્મેતિ યો જ્ઞાનિનાં
દદ્યાત્ સર્વવિકલ્પમઙ્ગવિભવાં  મુક્તિં  સ રામોઽદ્ય મે॥ ૫૦॥

સાઙ્ગોપાઙ્ગતયા   વિભાતનિગમા ન્યાયાદિશાસ્ત્રાણિ ષઢ્

વેદાર્થાનુચરાઃ પુરાણનિચયા યેનાર્થવન્તોઽભવન્ ।
તે કિં  બ્રહ્મ નિદર્શયેયુરિતિ સદ્બોધાદ્યમીશં વિદુ-

ર્દદ્યાદ્વાક્યપદાર્થદૂરવિભવાં મુક્તિં  સ રામોઽદ્ય મે॥ ૫૧॥
જાયાસૂનુધનેષણાવિરહિતા વેદાન્તપારઙ્ગતા

સ્વાન્તર્બાહ્યજચિત્તચૈત્યકલનાશૂન્યા મહાશ્રોત્રિયાઃ ।
યદ્વિષ્ણોઃ પરમં પદં પ્રવિતતં પશ્યન્ત્યમી સૂરયો

દદ્યાદ્વિષ્ણુપદાભિધાનવિભવાં મુક્તિં  સ રામોઽદ્ય મે॥ ૫૨॥
સર્વજ્ઞં પરમેશ્વરં પ્રણવગં પ્રત્યક્પરાત્માભિધં

ભેદાભેદવિભાગશૂન્યવિભવં જ્ઞાત્વા ગુરોર્વેદતઃ ।
ભેદાભેદગતિં  વિહાય યતયો યં પ્રાપ્નુયુઃ શ્રીહરિં  -

દદ્યાત્ સર્વભિદાભિદાદિરહિતાં મુક્તિં  સ રામોઽદ્ય મે॥ ૫૩॥
આકાશાદિકપઞ્ચભૂતકલનાસઞ્જાતનાનાવિધા-

નેકપાણિહૃદબ્જમધ્યવિલસત્સર્વેન્દ્રિયોદ્દીપકઃ ।
ચિત્સામાન્યકલેવરોઽખિલગુરુર્નારાયણો યો ભવે-

દ્દદ્યાત્ સર્વહૃદબ્જસૂર્યવિભવાં મુક્તિં  સ રામોઽદ્ય મે॥ ૫૪॥
ચિત્તાસ્વાદિવિરૂપનાશસમયે સમ્યક્પ્રબુદ્ધાત્મનો

દેશે વ્યોમ્નિ ચ કાલકૂટપટલે દગ્ધે પ્રબોધાગ્નિના ।
દેશાભ્રાદિગમાનશૂન્યવિભવો યઃ શિષ્યતે શ્રીહરિ-

ર્દદ્યાત્ પ્રાણવિરૂપનાશવિભવાં મુક્તિં  સ રામોઽદ્ય મે॥ ૫૫॥
બીજં બ્રહ્મણિ કલ્પિતં ભુજગવદ્રજૌ તદજ્ઞાનતો

બીજાદ્વિશ્વમનન્યબોધત ઇદં વિશ્વં ભજેદ્બીજતામ્ ।
બીજં પ્રત્યગભિન્નતાં યમમલં નિર્બીજસૌખ્ય વિદુ-

ર્દદ્યાદાવૃતિબીજભર્જનભવાં મુક્તિં  સ રામોઽદ્ય મે॥ ૫૬॥
પૂર્ણબ્રહ્મવિકલ્પિતત્વનિગમાન્માયાપદસ્યાધુના

મિથ્યાત્વં સ્ફુટમેવ રજ્જુફણિવત્ સત્યં તદાધારકમ્ ।
નષ્ટેઽબોધચયે પ્રબોધરવિણા યત્પૂર્ણતા શિષ્યતે

દદ્યાત્ પૂર્ણચિદમ્બુરાશિવિભવાં મુક્તિં  સ રામોઽદ્ય મે॥ ૫૭॥
નાનારૂપવિશેષમોહરહિતં નિર્માયતત્ત્વં તતં

સત્યં જ્ઞાનમપારસૌખ્યવિભવં સંશાન્તનાનાભિધમ્ ।
બ્રહ્માસ્મીતિ યદાનુભૂય સમતાં યં સામ્યભાવં વિદુ-

ર્દદ્યાત્ સામ્યસુખાનુભૂતિવિભવાં મુક્તિં  સ રામોઽદ્ય મે॥ ૫૮॥
સૌરાઃ શ્રેષ્ઠમુદાહરન્તિ તરણિં  શાક્તા ભવાનીં  ભૃશં

વિષ્ણું કેચન વૈષ્ણવા ગણપતિં  શૈવાઃ શિવં ભૈરવમ્ ।
ઇત્થમ્ભૂતધિયો યમદ્વયતનું જાનન્તિ નૈવૈકધા

દદ્યાત્ સર્વમદાન્ધકારતરણિં  મુક્તિં  સે રામોઽદ્ય મે॥ ૫૯॥
પાણિં  પાણિતલેન પીડ્ય તરસા દન્તૈઃ સ્વદન્તાન્ રુષા

ચૂર્ણીકૃત્ય નિહત્ય માનસરિપું ભ્રૂમધ્યલક્ષ્યાસિના ।
સ્વારાજ્યં પ્રતિપદ્ય નિર્ભયતયા યદ્રૂપમાત્રો ભવે-

દ્દદ્યાત્તીવ્રવિરાગબોધવિભવાં મુક્તિં  સ રામોઽદ્ય મે॥ ૬૦॥
હૃન્મધ્યે રવિપત્રમસ્તિ કમલં તન્મધ્યખેઽસ્ત્યેકલો

ધૂમજ્યોતિસમાનકાન્તિકલિતઃ પૂર્જો બહિશ્ચાન્તરા । (પૂર્ણો)
ચિત્તે ચૈત્યતતૌ નિરઞ્જનતયા યો ભાસયન્ વર્તતે

દદ્યાદેકલભૂરિસૌખ્યવિભવાં મુક્તિં  સ રામોઽદ્ય મે॥ ૬૧॥
આધારેઽસ્ત્યપુનર્ભવાભિધસિરા તસ્યા મનોધારણાત્

સા વક્ત્રં વિકસીકરોત્યથ સિરાવક્ત્રાન્તરે માનસમ્ ।
દૃક્પ્રાણાગ્નિભિરેત્ય ગચ્છતિ લયં યસ્મિન્ હરૌ યોગિનો

દદ્યાન્માનસદૃષ્ટિચિત્તલયજાં મુક્તિં  સ રામોઽદ્ય મે॥ ૬૨॥
ભિત્ત્વા કલ્પસમાધિભાક્ સ્વમનસા ભૂમિં  જલં ચાનલં

વાયું વ્યોમ સુસૂક્ષ્મભૂતપટલં ચેતો મહચ્ચાક્ષરમ્ ।
અવ્યક્તં ચ વિભિદ્ય મૃત્યુમધુના યસ્મિન્ સમાપ્તો ભવે-

દ્દદ્યાત્ સર્વલયામૃતાદ્વયપદાં મુક્તિં  સ રામોઽદ્ય મે॥ ૬૩॥
શ્રોત્રાદૌ પ્રવિલાપ્ય ચૈત્યપટલં શ્રોત્રાદિ દિક્પૂર્વકે

દિગ્વાતાદિ સિરાસુ તાશ્ચ તં ? જ્ઞાનમધ્યે ચ તત્ ? । (unclear in the manuscript

મોદે તં ચ તુરીયકે તદમૃતં નિર્બીજકં યં વિદુ-
ર્દદ્યાદક્ષવિરૂપનાશવિભવાં મુક્તિં  સ રામોઽદ્ય મે॥ ૬૪॥

બ્રહ્માદિસ્થિરજઙ્ગમાન્તકલનાતૃષ્ણાં  મનોજૃમ્ભિતાં
આત્માનાત્મવિવેકજાતસહજજ્ઞાનાગ્નિના નિર્દહન્ ।

યસ્મિન્ પ્રત્યગભિન્નપૂર્વવિભવે યોગી ભજેદેકતાં
દદ્યાજ્જ્ઞાનકૃશાનુદગ્ધકલનાં મુક્તિં  સ રામોઽદ્ય મે॥ ૬૫॥

શબ્દાદૌ વિલયં ગતે દૃઢતરજ્ઞાનાદહોરાત્રયુક્-
કાલે કાલપદં ગતે સ્વમનસિ ધ્યાનાત્ સ્થિરત્વં ગતે ।

ઉન્મન્યા વિલસત્પરાવરગુરું નારાયણં યં વિદુ-
ર્દદ્યાદુન્મનિભાતચિદ્ઘનપદાં મુક્તિં  સ રામોઽદ્ય મે॥ ૬૬॥

ધ્યાનાદિત્રિપુટિપ્રહાણત ઇદં નિર્વાતદીપાર્ચિવત્ 
સંશાન્તાખિલવીચિવાર્ધિજલવત્  સઙ્કલ્પશૂન્યં મનઃ ।

ભૂયાત્તત્ર વિરાજતે પરશિવાનન્દાત્મકો યો હરિ-
ર્દદ્યાચ્છૈવપરાત્મરૂપવિભવાં મુક્તિં  સ રામોઽદ્ય મે॥ ૬૭॥

દૃગ્યુગ્માખિલચિત્તવૃત્યચલગા સન્તૃપ્તિરલ્પાશનં
દેહસ્યાચલનં પરાનુભવતોઽવસ્થાત્રયાતીતતા ।

યસ્મિન્નસ્તમનો મુનેરનુભવસ્ત્વેવં ભવેત્ સર્વદા
દદ્યાત્ સિદ્ધિવિભાતકીર્તિવિભવાં   મુક્તિં  સ રામોઽદ્ય મે॥ ૬૮॥

વિસ્મૃત્યાખિલબાહ્યમાન્તરમપિ સ્વોદ્ભૂતવિજ્ઞાનતો
બ્રહ્માબ્ધૌ જલબિન્દુવત્ પ્રવિલયં નીત્વા મનોવૈભવમ્ ।

વેદવ્યાસતનૂદ્ભવઃ શુકમનિર્યસ્મિન્ સમાપ્તો ભવે-
દ્દદ્યાચ્છીશુકલબ્ધસૌખ્યવિભવાં મુક્તિં  સ રામોઽદ્ય મે॥ ૬૯॥

આત્માનાત્મવિવેચને શ્રુતિગુરોર્વાક્યાત્કૃતે સાદરં
સત્યં બ્રહાભિદા મૃષેતિ વિદિતે ગ્રાહ્યાદ્યભાવાન્મુનેઃ ।

યસ્મિન્નગ્રહરૂપભૂમ્ન્યવિલયં ગત્વા સમાપ્તં મનો
દદ્યાદગ્રહભૂરિલબ્ધવિભવાં મુક્તિં  સ રામોઽદ્ય મે॥ ૭૦॥

જાગ્રત્વપ્નસુષુપ્તિમોહતમસિ સ્વાન્તં મુનેર્લીયતે
તુર્યાકલ્પસમાધિનિષ્ઠમનસઃ સત્ત્વાલ્લયં નૈતિ તત્ ।

તુર્યોતીતપદે વિરૂપવિલયાદ્યસ્મિન્ સમાપ્તં ભવે-
દ્દદ્યાત્તુર્યવિલક્ષણાદ્વયપદાં મુક્તિં  સ રામોઽદ્ય મે॥ ૭૧॥

ચેતશ્ચૈત્યવિકારપૂગરહિતા ચિદ્બ્રહ્મલીના યદા
કિશ્ચિનૈત્યનુભૂતિસિદ્ધવિભવો મુક્તાવગમ્યસ્તદા ।

સત્તાસામ્યમુપેત્ય યો વિજયતે નારાયણઃ કેવલો
દદ્યાત્ કેવલભૂમતત્ત્વવિભવાં મુક્તિં  સ રામોઽદ્ય મે॥ ૭૨॥

સઙ્કલ્પાદિવિમુક્તયોગિમનસિ પ્રાણાગ્નિદૃક્ચેતસા
મગ્નેઽત્યન્તમજાતિગોત્રકલને સ્વે ધામ્નિ બોધાર્ણવે ।

સત્યાનન્દવિશુદ્ધબોધવિભવો યઃ શિષ્યતે શ્રીહરિ-
ર્દદ્યાજ્જાતિકુલાભિમાનવિભવાં મુક્તિં  સ રામોઽદ્ય મે॥ ૭૩॥

કર્તવ્યાર્થનિબન્ધનં સ્વમનસઃ કર્માખ્યયોગામૃત-
શ્રેયઃસાધનસાધ્યબન્ધનમિહ જ્ઞાનાખ્યયોગો વરઃ ।

સંશાન્તાખિલયોગસાધ્યવિભવં યં જ્ઞાનિનઃ પ્રાપ્નુયુ-
ર્દદ્યાત્ સાધનસાધ્યભાવરહિતાં મુક્તિં  સ રામોઽદ્ય મે॥ ૭૪॥

દેહાસ્વોઃ ક્ષણભઙ્ગુરત્વનિગમાદ્દારાદિબાહ્યેઽન્તરે
ચિત્તે ચૈત્યતતાવસઙ્ગમનસા  સન્ત્યજ્ય દુર્વાસનામ્ ।

બ્રહ્માસ્મીતિ સુવાસનાપરવશો યં પ્રૈતિ નારાયણં
દદ્યાદૈક્યસુવાસનાફલભવાં મુક્તિં  સ રામોઽદ્ય મે॥ ૭૫॥

ભાવાભાવગતિં  વિહાય સદસદ્ભાવં ચ ધીકલ્પિતં
સર્વાભાસવિવર્જિતં   સ્થિરચરાધારં પરસ્તાદ્ધિ યઃ ।

આલમ્બ્યાચલનિર્વિકલ્પમનસા   યસ્મિન્ સમાપ્તો ભવે-
દ્દદ્યાદ્ બુદ્ધિવિકલ્પશૂન્યવિભવાં મુક્તિં  સ રામોઽદ્ય મે॥ ૭૬॥

સંશાન્તાખિલહેયરન્ધવિષયધ્વાન્તં સકૃદ્ભાનતઃ
સઙ્કલ્પોજ્ઝિતચિત્તભાવિતપદં સૂર્યાદિસૂર્યાત્મકમ્ ।

બ્રહ્માહં પ્રકૃતેઃ પરોઽહમિતિ યં સ્વાત્માનમેવં વિદુ-
ર્દદ્યાત્ પ્રાકૃતવૈકૃતપ્રલયજાં મુક્તિં  સ રામોઽદ્ય મે॥ ૭૭॥

કર્મજ્ઞાનદશેન્દ્રિયાલ્યવિદિતઃ પ્રાણાદિપઞ્ચાનિલ-
ધ્વાન્તસ્ફારસહસ્રચણ્ડકિરણોઽહઙ્કારશત્રુઞ્જયઃ ।

નાનાવૃત્તિમનોધિયઃ પરતરાનન્દાત્મકો યો હરિ-
ર્દદ્યાલિઙ્ગશરીરભઙ્ગવિભવાં   મુક્તિં  સ રામોઽદ્ય મે॥ ૭૮॥

સૂક્ષ્માત્ સૂક્ષ્મતરોઽસ્મિ યોગિવિદિતો જ્યાયાનહં જ્યાયસાં
સંશાન્તાખિલવેદનોઽસ્મિ જગતઃ સત્તાસ્વરૂપોઽસ્મ્યહમ્ ।

એવં ભાવનયા પ્રશાન્તદુરિતા યં પ્રાપ્નુયુઃ શાશ્વતં
દદ્યાચ્છાશ્વતસૌખ્યસિદ્ધિવિભવાં મુક્તિં  સ રામોઽદ્ય મે॥ ૭૯॥

મત્પુત્રો મમ વિત્તદારસુહૃદો મત્ક્ષેત્રમિત્યાદિકં
દ્વૈતં દેહદશેન્દ્રિયાસુધિષણાતાદાત્મ્યમેવાદ્વયમ ।

દ્વૈતાદ્વૈતમનોગતેઃ પ્રવિલયાદ્યઃ શિષ્યતે નિર્ભયો
દદ્યાન્નિર્ભયનિર્વિકારપદવીં    મુક્તિં  સ રામોઽદ્ય મે॥ ૮૦॥

ત્યક્તાહઙ્કૃતિચિત્તચૈત્યકલનાસંવિત્સ્વરૂપોઽસ્મ્યહં
જીવેશાદિભિદા વિહીનપરમાનન્દાવબોધોઽસ્મ્યહમ્ ।

મત્તો નાન્યદિહાસ્તિ કિઞ્ચિદિતિ યં નારાયણં પ્રાપ્નુયુ-
ર્દદ્યાદદ્વયભાવનાત્તપદવીં  મુક્તિં  સ રામોઽદ્ય મે॥ ૮૧॥

સર્વાસર્વમહાભ્રમપ્રવિલયાત્ સર્વાદિશૂન્યોઽસ્મ્યહં
સાક્ષિત્વં ન હિ મેઽસ્તિ સાક્ષ્યવિલયાદદ્વૈતબોધોઽસ્મ્યહમ્ ।

સ્વીયે ધામનિ સંસ્થિતોઽહમજરોઽસ્મ્યેવં વિદુર્યં હરિં
દદ્યાત્ સાક્ષ્યવિરૂપનાશવિભવાં મુક્તિં  સ રામોઽદ્ય મે॥ ૮૨॥

નાહં દેહમુખેન્દ્રિયાલયમનો નાહં વિકલ્પાન્વિતો
નાહં માયિકવિશ્વભેદનિચયો નાહં તદાધારકઃ ।

બ્રહ્મૈવાહમિતીહ યં મુનિગણા જ્ઞાત્વા ચિરાત્પ્રાપ્નુયુ-
ર્દદ્યાન્માયિકભાવનાલયભવાં મુક્તિં  સ રામોઽદ્ય મે॥ ૮૩॥

દ્વૈતાદ્વૈતવિભાગભેદરહિતો વાગ્બુદ્ધ્યગમ્યોઽસ્મ્યહં
સત્યાસત્યશુભાશુભાલિરહિતશ્ચિન્માત્રરૂપોઽસ્મ્યહમ્ ।

સત્યાપારસુખાત્મકોઽસ્મ્યહમિતિ પ્રાપ્તા યમીશં હરિં
દદ્યાન્માનસવાગગમ્યપદવીં  મુક્તિં  સ રામોઽદ્ય મે॥ ૮૪॥

માયાકલ્પિતભૌતિકાલિહૃદયારૂઢામહમ્ભાવનાં
પૂર્ણાહઙ્કૃતિરેકદા  કબલયન્ સર્વેશ્વરઃ સર્વગઃ ।

આસ્તે તદ્ગતભેદપૂગરહિતો યો નિત્યશુદ્ધોઽદ્વયો
દદ્યાદીશ્વરપૂર્ણબોધવિભવાં મુક્તિં  સ રામોઽદ્ય મે॥ ૮૫॥

અન્તર્બાહ્યજ ચિત્રચૈત્યકલનાસઙ્ગાનુસન્ધાનતો
જીવન્મુક્તિમવાપ્ય વીતકલનાન્નષ્ટેઽથ કર્મત્રયે ।

દેહાક્ષાસુવિરૂપનાશવિભવો યઃ શિષ્યતેઽસ્મદ્ગુરુ-
ર્દદ્યાત્ સ્થૂલકલેવરાદિરહિતાં મુક્તિં  સ રામોઽદ્ય મે॥ ૮૬॥

માયાકલ્પિતદેશકાલકલનાસઞ્જાતનાનાવિધા-
નેકોપાધિદૃઢાનુભૂતિમમતાહન્તાતમોભાસ્કરઃ ।

યો નિષ્કામમુનીન્દ્રહૃન્મણિગૃહાલઙ્કારપાદામ્બુજો
દદ્યાત્ કામગણક્ષયાત્તવિભવાં મુક્તિં  સ રામોઽદ્ય મે॥ ૮૭॥

સર્વોપાધિવિહીનપુષ્કરતનુઃ સંશાન્તરૂપાભિધો

નાનાકામનયા વિમુક્તમુનિહૃત્પદ્માવલીષટ્પદઃ ।
યો વાઙ્માનસવૃત્ત્યગોચરમહાનન્દાવબોધામ્બુધિ-

ર્દદ્યાત સર્વહૃદભ્રચિન્મણિભવાં મુક્તિં  સ રામોઽદ્ય મે॥ ૮૮॥
દાસોઽહં તવ મૃત્યુપાશકલિતં માં રક્ષ ભક્તાર્તિહન્ 

એવં પ્રાર્થ્ય વિશુદ્ધિમેત્ય મનસોઽહં ત્વં ત્વમેવાસ્મ્યહમ્ ।
ભેદો નૌ ન હિ માયિકોઽયમિતિ યં નારાયણં પ્રાપ્નુયુ-

ર્દદ્યાદ્ભાગવતાલિગમ્યપદવીં  મુક્તિં  સ રામોઽદ્ય મે॥ ૮૯॥
માયાધીભવભેદકૂલપટલે નિર્માયબોધાગ્નિના (બોધપટલે)

દગ્ધે કામમકામખડ્ગદલિતે કામે સ્વભૃત્યૈઃ સમમ્ ।
સંશાન્તાખિલભેદકામકલનં યે સ્વાત્મરૂપં વિદુઃ

દદ્યાત્ કામભિદાવિનાશવિભવાં મુક્તિં  સ રામોઽદ્ય મે॥ ૯૦॥
માયાપાદજપુષ્કરાદિકમહાભૂતાલિયોગોદ્ભવા-

નેકબ્રહ્મકટાહકોટિપટલં ત્રૈગુણ્યસઙ્કલ્પિતઃ ।
નિસ્ત્રૈગુણ્યમહાત્રિપાદવિભવો યઃ કલ્પિતઃ કેનચિ-

દ્દદ્યાન્માયિકપાદમોહવિકલાં મુક્તિં  સ રામોઽદ્ય મે॥ ૯૧॥
યાસ્યામ્યદ્ય વિદેહમુક્તિપદવીં  મુઞ્ચેહ માં ચિત્ત ભો

યદ્વા ચિદ્ગગને વિરૂપવિલયં ગચ્છ ત્વદીયૈઃ સમમ્ ।
એવં ચિત્તશિશું પ્રબોધ્ય યતિરાડ્યસ્મિન્ સમાપ્તો ભવે-

દ્દદ્યાત્ કેવલવીતચિત્તપદવીં  મુક્તિં  સ રામોઽદ્ય મે॥ ૯૨॥
રાગ ત્વં ભજ વીતરાગપદવીં  દ્વેષ ત્વમદ્વેષતાં

ભીતે ત્વં ભજ નિર્ભયત્વમધુના દ્વૈત ત્વમદ્વૈતતામ્ ।
રાગાદિં  વિનિયમ્ય નિષ્કલપદે યસ્મિન્ સમાપ્તો ભવે-

દ્દદ્યાન્નિષ્કલનિર્ભયાદ્વયપદાં મુક્તિં  સ રામોઽદ્ય મે॥ ૯૩॥
કામ ત્વં ભજ વીતકામપદવીં  તૃષ્ણે વિતૃષ્ણાસુખં

ભો ભો માનસ નિર્વિકલ્પમધુનાહઙ્કારશાન્તિં    તરામ્ ।
સાન્ત્વોક્ત્યૈવ સુહૃજ્જનં પરિહરન્ યસ્મિન્ ભજન્ત્યેકત્તાં

દદ્યાત્કામમુખારિભઙ્ગવિભવાં  મુક્તિં  સ રામોઽદ્ય મે॥ ૯૪॥
વિશ્વાકારમતિં  વિહાય સહજાનન્દાવબોધાં મતિં

સ્વીકૃત્યેવ મહાનુભાવચરણાઃ શ્રીવીતહવ્યાદયઃ ।
સત્યજ્ઞાનસુખાર્ણવેઽતિવિપુલે યસ્મિન્ ભજન્ત્યેકદાં

દદ્યાન્મૌનિગણાત્તસૌખ્યવિભવાં મુક્તિં  સ રામોઽદ્ય મે॥ ૯૫॥
બ્રહ્માસ્મીત્યનુભૂતિયોગદહને નિર્વૃત્તિતૈલૈધિતે

હુત્વા  માયિકચિત્તચૈત્યકલનાં હોમાનલોત્થાં સતીમ્ ।
મુક્ત્યાખ્યાં પરિરભ્ય મસ્કરિવરો યત્સૌખ્યતલ્પં ગતો

દદ્યાદ્દૃશ્યવિરૂપનાશવિભવાં  મુક્તિં  સ રામોઽદ્ય મે॥ ૯૬॥
સંશાન્તાખિલપઞ્ચભૂતકલનાસઞ્જાતનાનાજનિ-

શ્ચાતુર્વિધ્યનિરોધશૂન્યવિભવો   જન્માદ્યભાવશ્રુતેઃ ।
દીર્ઘહ્રસ્વબૃહત્કૃશાદિરહિતો  યઃ સર્વદા ભાસતે

દદ્યાજ્જન્મનિરોધશૂન્યવિભવાં મુક્તિં  સ રામોઽદ્ય મે॥ ૯૭॥
સત્યજ્ઞાનસુખાજ્ઞતાસમુદિતાસત્યાદિમાયાત્રય-

પ્રત્યાખ્યાનમહાવચોઽર્થવિભવઃ પ્રાપ્તઃ પુનઃ પ્રાપ્યતે ।
મુક્તો મુચ્યત એવ નેતર ઇતિ જ્ઞાનાદ્યદૈક્યં વ્રજે-

દ્દદ્યાજ્જ્ઞાનસુનિશ્ચિતાર્થવિભવાં મુક્તિં  સ રામોઽદ્ય મે॥ ૯૮॥
સ્વાજ્ઞાને સકલઙ્કચિત્તવિભવે સ્વજ્ઞાનવૈશ્વાનરા-

દ્દગ્ધે સમ્યગનાવૃતઃ પરશિવઃ સ્વારાજ્યસિંહાસને   ।
એકો યઃ પરિશિષ્યતે પરપુમાન્નારાયણોઽયં સ્વયં

દદ્યાદ્દ્વૈતવિરૂપનાશવિભવાં  મુક્તિં  સ રામોઽદ્ય મે॥ ૯૯॥
ભૂમબ્રહ્મણિ મૂઢબુદ્ધ્યનુભવારૂઢં સમસ્તં જગ-

ન્નેતીતિ શ્રુતિસિદ્ધયુક્તિપટલૈર્નાસ્તીતિ નિશ્ચિત્ય તત્ ।
ત્યક્ત્વા વિશ્વવિનોદનં મુનિગણા યસ્મિન્ સમાપ્તિં  ગતા

દદ્યાદ્વિશ્વવિનોદભઙ્ગવિભવાં  મુક્તિં  સ રામોઽદ્ય મે॥ ૧૦૦॥
વ્યાવિદ્ધાખિલવાક્યપાદવિભવો વાગ્બુદ્ધ્યગમ્યોઽદ્વયો

નિઃસાધ્યોઽયમસાધનો ન હિ ભવો નાન્તં ગતઃ કુત્રચિત્ ।
લક્ષ્યાલક્ષ્યવિભાગમોહરહિતો યઃ શિષ્યતે શ્રીહરિ-

ર્દદ્યાલ્લક્ષ્યવિલક્ષણાદ્વયપદાં મુક્તિં  સ રામોઽદ્ય મે॥ ૧૦૧॥
આવિદ્યાર્થપદે વિરૂપવિલયં યાતે સ્વકાર્યૈઃ સમં

સંશાન્તાખિલનામરૂપવિભવઃ પ્રત્યક્પરાત્મૈક્યકઃ ।
ચાતુર્વિધ્યપદાભિધાનરહિતો   યસ્ત્રૈપદઃ શિષ્યતે

દદ્યાત્ પાદચતુષ્ટ્યૈક્યવિભવાં મુક્તિં  સ રામોઽદ્ય ને॥ ૧૦૨॥

શ્રદ્ધાભક્તિપુરઃસરં રહસિ યો વિષ્ણ્વાલયે વા પઠે-
નાનાલિઙ્ગવિભઙ્ગમુક્તિશતકં   તાત્પર્યતઃ સાદરમ્ ।

તસ્ય ત્રૈપદરામચન્દ્રતરણિઃ સ્વાજ્ઞાનમુન્મૂલયન્
દાસ્યત્યેવ વિદેહમુક્તિપદવીં  શિષ્ટત્રિપાદ્રૂપિણીમ્॥ ૧૦૩॥

શ્રીમત્પારમહંસ્યધર્મનિરતશ્રીવાસુદેવેન્દ્રચિ-
ત્પાદામ્ભોજનિવાસિષટ્પદનિભશ્રીરામચન્દ્રેન્દ્રતઃ ।

વક્તું ધ્યાતુમશક્યમાયિકપદાલઙ્કારસઙ્ઘાતતો
લિઙ્ગાકારવિભઙ્ગમુક્તિશતકં   જ્ઞાતં કટાક્ષાદ્ધરેઃ॥ ૧૦૪॥

॥ ઇતિ શ્રીલિઙ્ગભઙ્ગમુક્તિશતકં   સમ્પૂર્ણમ્॥
ઉપનિષદ્બ્રહ્મેન્દ્ર વિરચિતં

Q) What is Viraja Snana and Linga Bhanga?

A) Those who have completed their Sadhana, in order to lose

their physical attributes, take bath in the Viraja river (made out

of the sweat of Sri Hari and is pure energy. It is not made of water.)

outside the 7 forts of Vaikunta. Then, they lose their Linga

Deha or physical nature. Their “true nature” emerges and

is called Linga Bhanga. (Reference anandatirtha.wordpress.com)

